
1. Réamhrá 

 

1.1 Comhthéacs 

Oibríonn Cigireacht na Roinne Oideachais chun feabhas a chur ar cháilíocht na 

foghlama do leanaí agus daoine óga i scoileanna, in ionaid oideachais agus i 

suíomhanna eile in Éirinn. Is é is aidhm don obair a dhéanaimid i scoileanna agus in 

ionaid oideachais meastóireacht a dhéanamh ar na príomhghnéithe d’obair na scoile 

agus an ionaid oideachais agus feabhsúchán scoile a chur chun cinn. Is de réir alt 

7(2)(b) agus alt 13(3)(a)(i) den Acht Oideachais, 1998, a dhéantar cigireachtaí ar 

scoileanna in aonaid chúraim speisialta agus in ionaid choinneála leanaí. 

Cuirtear an treoir seo in ionad an leagain roimhe den treoir (2013), rud a ndearnadh 

athbhreithniú air i bhfianaise taithí agus i gcomhairle leis na comhpháirtithe oideachais. 

Leagtar amach inti na cleachtais agus na nósanna imeachta atá i gceist le cigireacht a 

dhéanamh ar scoileanna in aonaid chúraim speisialta agus in ionaid choinneála leanaí, 

ar nithe iad a bhfuil éifeacht leo ó mhí Mheán Fómhair 2016. Is de réir an Chóid 

Cleachtais do Chigireacht na Roinne Oideachais (2022), atá ar fáil anseo, a dhéantar 

cigireachtaí ar scoileanna in aonaid chúraim speisialta agus in ionaid choinneála leanaí. 

Le linn na meastóireachtaí sin, tá oibleagáid ar bhord agus ar fhoireann na scoile “gach 

saoráid agus gach comhoibriú réasúnach” a thabhairt do na cigirí i gcomhlíonadh a 

ndualgas (alt 13(7) den Acht Oideachais, 1998). 

1.2 Réasúnaíocht 

Sa treoir seo, déantar cur síos ar shamhail shonrach chigireachta a chuirtear i gcrích 

sna scoileanna atá ceangailte le haonaid chúraim speisialta agus le hionaid choinneála 

leanaí. Mar gheall ar a shoghonta atá na leanaí a fhreastalaíonn ar na scoileanna sin 

agus ar na riachtanais ardleibhéil atá acu, mar gheall ar an bhfíoras go bhfuil siad go léir 

faoi chúram cónaithe an stáit, agus mar gheall ar an bhfreagracht atá ar an stát a 

chinntiú go ndéantar gach iarracht réasúnach chun freastal ar a gcuid riachtanas ar 

bhealach cuí éifeachtach, ghabh an Chigireacht uirthi féin tabhairt faoi chlár cigireachta 

bliantúla sna scoileanna sin chun cáilíocht an oideachais a sholáthraítear do na leanaí a 

dhearbhú agus chun comhairle agus tacaíocht a thabhairt do mhúinteoirí, príomhoidí 

agus lucht bainistíochta na scoileanna.  

Tá an tsamhail chigireachta seo deartha chun aghaidh a thabhairt ar na himthosca ar 

leith a bhaineann leis na scoileanna sin. Is féidir go n-úsáidfear samhlacha eile 

cigireachta, amhail cigireachtaí teagmhasacha, meastóireachtaí scoile uile, cigireachtaí 

https://www.gov.ie/ga/foilsiuchan/7b049d-none/?

ábhair agus meastóireachtaí téamacha, ó am go chéile freisin chun an tsamhail seo a 

chomhlánú. Tá treoracha ar leith ar fáil do gach ceann de na samhlacha cigireachta sin.  

Cuirtear imthosca ar leith na scoile san áireamh sna réimsí fiosrúcháin don chigireacht 

ar scoileanna in aonaid chúraim speisialta agus in ionaid choinneála leanaí. Áirítear leis 

na himthosca sin eispéiris éagsúla phearsanta, shóisialta agus oideachasúla na scoláirí 

roimh a socrúchán san aonad cúraim speisialta nó san ionad coinneála leanaí, arb 

eispéiris iad a d’fhéadfadh tionchar a imirt ar a rannpháirtíocht, ar a ngnóthachtáil agus 

ar a ndul chun cinn ar scoil. 

Tá an tsamhail le haghaidh cigireachtaí ar scoileanna atá ceangailte le haonaid chúraim 

speisialta agus le hionaid choinneála leanaí deartha chun freastal ar na himthosca ar 

leith a bhaineann leis an oideachas a sholáthraítear laistigh de na scoileanna sin. Tá 

príomhchuspóirí agus príomhghnéithe na gcigireachtaí scoile sin mar seo a leanas: 

 faireachán a dhéanamh ar cháilíocht agus éifeachtacht na foghlama agus an 

teagaisc sna scoileanna 

 dea-chleachtas a dhearbhú maidir leis an bhfoghlaim, maidir leis an teagasc agus 

maidir le tacaíocht do scoláirí 

 tacú le forbairt cleachtais ghairmiúil fhéinmhachnamhaigh i measc lucht 

bainistíochta na scoile agus múinteoirí, agus  

 comhairle a thabhairt do mhúinteoirí agus do lucht bainistíochta na scoile maidir le 

cáilíocht an oideachais a sholáthraítear sa scoil. 

2. Conas a dhéantar cigireachtaí ar 
scoileanna in aonaid chúraim speisialta agus 
in ionaid choinneála leanaí? 

 

2.1 Roimh an gcuairt chigireachta 

2 . 1 . 1  F Ó G R A  

Ní fhaigheann scoil in aonad cúraim speisialta ná in ionad coinneála leanaí aon 

réamhfhógra faoi na cigireachtaí seo. Fágann cineál neamhfhógartha na gcigireachtaí 

seo gur féidir meastóireacht a dhéanamh ar na príomhghnéithe d’obair na scoile faoi na 

gnáthdhálaí i ngnáthlá scoile. Is gnách gurb í foireann de beirt chigirí nó níos mó a 

dhéanann an chigireacht. Is gnách go gcuirtear na gníomhaíochtaí cigireachta i gcrích 

thar thréimhse dhá nó trí lá. Is féidir go gcuirfear am breise i leataobh i gcás go bhfuil an 

scoil lonnaithe i níos mó ná suíomh amháin. Ní gá gur laethanta as a chéile a bheadh 

sna laethanta meastóireachta ionscoile.  

2.2 Le linn na cuairte cigireachta 

Ar theacht isteach sa scoil dóibh, cuireann na cigirí iad féin in aithne don phríomhoide 

agus/nó don leas-phríomhoide (nó do mhúinteoir eile atá i gceannas), agus míníonn 

siad cineál agus cuspóir na cuairte. Tapaíonn na cigirí an deis seo chun eolas a chur ar 

chomhthéacs na scoile agus chun formáid na cigireachta a mhíniú. Pléitear leis an 

bpríomhoide na socruithe le haghaidh ceistneoirí a thabhairt do mhúinteoirí agus le 

haghaidh cruinnithe agus cuairteanna ar sheomraí ranga a eagrú. 

Is gnách gur ar an gcéad lá den chigireacht a dhéantar meastóireacht ar an bhfoghlaim 

agus ar an teagasc. Leagann an fhoireann chigireachta sceideal amach don chéad lá 

den chigireacht, lena n-áirítear na ranganna a dtabharfar cuairt orthu, agus déanann sí 

idirchaidreamh leis an bpríomhoide i rith an lae maidir leis na socruithe le haghaidh na 

ngnéithe eile den chigireacht. Pléann na cigirí leis an bpríomhoide aon saincheisteanna 

amchláraithe nó féilire a d’fhéadfadh tionchar a imirt ar na ceachtanna agus na 

gníomhaíochtaí eile foghlama a ndéanfar cigireacht orthu. 

Cé gurb annamh a dhéanann cigirí athruithe ar an bplean cigireachta tosaigh, cuireann 

siad an príomhoide ar an eolas le linn na cigireachta más gá athruithe a dhéanamh ar 

an bplean sin tráth níos déanaí.  

2 . 2 . 1  S U I R B H É A N N A  

Tugtar suirbhéanna do mhúinteoirí chun a dtuairimí a fháil faoi oibriú na scoile.  

Tugtar sna suirbhéanna comhlánaithe léargas ar fheidhmíocht agus oibriú na scoile, 

agus is príomhfhoinse fianaise iad mar chuid den mheastóireacht. Cé gur féidir go 

ndéanfar tagairt sa tuairisc chigireachta don fhaisnéis a gnóthaíodh ón anailís ar na 

suirbhéanna, ní chuirtear aon fhaisnéis staitistiúil mhionsonraithe ar áireamh inti. Tugtar 

achoimre don scoil ar na sonraí comhiomlánaithe ó na suirbhéanna sin. Is don 

Chigireacht amháin atá na suirbhéanna comhlánaithe aonair. Cé go sainaithnítear sna 

suirbhéanna an scoil óna bhfuarthas iad, ní bhíonn aon mhúinteoirí aonair in-

sainaitheanta iontu.  

2 . 2 . 2  C R U I N N I T H E    

Tionólann na cigirí roinnt cruinnithe le linn na cuairte: 

Agallamh leis an bpríomhoide 

Le linn na cigireachta, seoltar cruinniú amháin nó níos mó leis an bpríomhoide nó, in 

éagmais an phríomhoide, leis an leas-phríomhoide. Tá cuspóirí na gcruinnithe sin mar a 

leanas: 

 plé a dhéanamh ar nithe a bhaineann le bainistíocht agus oibriú na scoile, leis na 

láidreachtaí atá ag an scoil agus na dúshláin atá roimpi, le cáilíocht na nasc leis 

an ionad cónaithe agus leis na gníomhaireachtaí a thacaíonn leis na scoláirí, 

agus le pleanáil d’fhorbairt agus feabhsúchán scoile 

 deis a thabhairt don phríomhoide saincheisteanna a bhaineann leis an 

bhfoghlaim agus leis an teagasc a phlé leis an gcigire 

 aiseolas a thabhairt ar chur chun feidhme na moltaí a rinneadh i gcigireachtaí 

roimhe. 

Cruinniú fócasghrúpa 

Seoltar cruinnithe fócasghrúpa le scoláirí. Sna cruinnithe sin, faigheann an fhoireann 

meastóireachta léargas ar eispéireas na scoláirí ar an oideachas agus ar a ndearcadh 

ar an ngnáthshaol laethúil sa scoil. Is iad beirt chigirí a sheolann na cruinnithe, gan aon 

bhaill foirne scoile a bheith i láthair de ghnáth. Cuirtear leas scoláirí, ball foirne agus 

cigirí san áireamh agus na cruinnithe á n-eagrú.  

Cruinnithe le lucht bainistíochta na scoile agus an ionaid chónaithe  

Ar an gcéad lá den chigireacht, pléann na cigirí leis an bpríomhoide na socruithe le 

haghaidh cruinnithe le bainisteoir/cathaoirleach an bhoird bainistíochta agus le stiúrthóir 

an ionaid chónaithe. Is ar an dara lá den chigireacht a thionóltar na cruinnithe seo, más 

féidir. Mura féidir iad a thionól ar an dara lá, déanann na cigirí dianiarracht na cruinnithe 

seo a sceidealú ag amanna oiriúnacha ar an gcéad lá nó laistigh den chéad cheithre nó 



Treoir maidir le Cigireachtaí in Aonaid Chúraim Speisialta agus in Ionaid Choinneála 

Leanaí 

 

—— 

7 

 

 

chúig lá eile. Is é cuspóir na gcruinnithe seo plé a dhéanamh ar nithe amhail bainistíocht 

agus oibriú ginearálta na scoile, cáilíocht an tsoláthair a dhéantar do na scoláirí, na 

láidreachtaí atá ag an scoil agus na dúshláin atá roimpi, cáilíocht na nasc idir an scoil, 

an t-ionad cónaithe agus gníomhaireachtaí a thacaíonn leis na scoláirí, agus an clár 

oibre um fhorbairt agus feabhsúchán scoile.  

2 . 2 . 3  C U A I R T E A N N A  A R  S H E O M R A Í  R A N G A  

Tugann cigirí cuairt ar sheomraí ranga agus ar shuíomhanna eile foghlama chun an 

fhoghlaim agus an teagasc a bhreathnú, chun idirghníomhú le scoláirí agus a gcuid 

oibre a athbhreithniú. Is féidir go mbreathnófar an fhoghlaim agus an teagasc in aon 

suíomh foghlama sa scoil le linn na meastóireachta. Is féidir go n-áireofar leis sin obair 

na mball foirne sealadach agus na múinteoirí tacaíochta sealadacha atá lonnaithe i 

scoileanna eile ach atá ag obair sa scoil tráth na cuairte cigireachta. Is gnách go 

maireann cuairteanna ar sheomraí ranga agus ar shuíomhanna eile foghlama ceacht 

amháin nó dhó. Maireann ceachtanna tréimhse dhúbailte i gcásanna áirithe, agus 

cuireann cigirí é sin san áireamh agus iad ag pleanáil an sceidil breathnóireachta 

ceachta.  

Iarrtar faisnéis faoi na straitéisí tacaíochta atá i bhfeidhm sa scoil chun freastal ar na 

riachtanais atá ag scoláirí maidir lena scileanna litearthachta agus uimhearthachta a 

fhorbairt.  

2 . 2 . 4  D O I C I M É I D  

Ag an gcruinniú tosaigh leis an bpríomhoide, iarrtar air nó uirthi amchlár na scoile a 

sholáthar, mar aon le haon fhaisnéis ábhartha eile faoi na socruithe le haghaidh 

ranganna. Is gnách go mbíonn an chéad lá den chigireacht dírithe ar chuairteanna a 

thabhairt ar sheomraí ranga chun an fhoghlaim agus an teagasc a bhreathnú.  

Scrúdaítear freisin doiciméid a bhaineann le cláir do ranganna, d’ábhair agus do scoláirí 

aonair, agus ba cheart na doiciméid sin a bheith ar fáil go héasca. 

Ag an gcruinniú tosaigh leis an bpríomhoide, agus de réir mar is gá le linn na 

meastóireachta, cuireann an fhoireann cigireachta in iúl na doiciméid ba cheart a bheith 

ar fáil lena n-athbhreithniú. Áirítear iad seo a leanas leis na doiciméid sin: 

 Gach amchlár ranga/múinteora  

 Clárleabhar agus leabhair rolla na scoile (nó leagan leictreonach) 

 Miontuairiscí ar chruinnithe boird bainistíochta 

 Miontuairiscí ar chruinnithe foirne 

 Pleananna feabhsúcháin scoile 

 An cód iompraíochta agus leabhar teagmhas na scoile 

 Ráiteas na scoile maidir le cumhdach leanaí  

 Beartais frithbhulaíochta na scoile 

 An beartas um dhrugaí/mí-úsáid substaintí 

 An beartas um úsáid inghlactha an Idirlín 

 Na beartais um ligean isteach/rollú 

 Beartas tinrimh na scoile (lena n-áirítear straitéisí le haghaidh faireachán a 

dhéanamh ar thinreamh) 

 Beartas agus nósanna imeachta na scoile le haghaidh aistriú agus dul chun cinn 

scoláirí 

 Beartas measúnaithe na scoile agus a nósanna imeachta le haghaidh measúnú 

tosaigh agus measúnú leanúnach a dhéanamh ar scoláirí 

 Taifid ar mheasúnú oideachasúil, pleananna oideachais aonair, agus cuntais ar 

rannpháirtíocht agus dul chun cinn scoláirí  

 Cóipeanna de thuairiscí scríofa ar scoláirí a d’aistrigh amach as an scoil 

 Na rannáin den phlean scoile a bhaineann leis an gcuraclam scoile 

 An beartas litearthachta 

 An beartas uimhearthachta 

 An beartas agus na nósanna imeachta um shláinte agus sábháilteacht 

 An cód cleachtais le haghaidh déileáil le bulaíocht agus gnéaschiapadh aosach 

 An beartas um fhorbairt foirne/forbairt ghairmiúil leanúnach 

 An beartas cosanta sonraí 

 

Le linn na cigireachta, is féidir go n-iarrfaidh na cigirí freisin féachaint ar na rannáin den 

phlean scoile a bhaineann leis an gcuraclam scoile, le heagrú, le measúnú, agus le dul 

chun cinn scoláirí.   

2 . 2 . 5  A I S E O L A S   

Tugtar aiseolas ó bhéal do mhúinteoirí aonair ag deireadh ceachtanna nó ag am eile le 

linn na meastóireachta ionscoile. Baineann an t-aiseolas le cáilíocht fhoriomlán na 

foghlama agus an teagaisc agus le cáilíocht eispéireas na scoláirí sa cheacht. Aithnítear 

agus dearbhaítear dea-chleachtas breathnaithe, agus déantar moltaí le haghaidh 

feabhsúcháin, nuair is cuí.  

Buaileann na cigirí leis an bpríomhoide freisin chun comhairle agus moltaí a thabhairt 

maidir le haon saincheisteanna tosaíochta scoile uile a sainaithníodh le linn na 

cigireachta agus ar gá don scoil gníomh a dhéanamh ina leith agus chun aiseolas gairid 

a thabhairt ar dhréachtchinntí na cigireachta, ina ndírítear ar na gnéithe dearfacha den 

obair a breathnaíodh agus, nuair is cuí, ar ghnéithe is gá a fheabhsú. Chomh maith leis 

sin, freagraíonn na cigirí aon cheisteanna a bhíonn ag an bpríomhoide faoin bhfoirm 

faisnéise scoile, agus déanann siad socruithe le haghaidh an fhoirm a sheoladh ar ais 

chuig an gcigire.   

2 . 2 . 6  F É I N M H E A S T Ó I R E A C H T  S C O I L E  

Tá féinmheastóireacht scoile (FMS) ina phróiseas tábhachtach a théann i bhfeidhm ar 

cháilíocht an oideachais a sholáthraítear do dhaoine óga i scoileanna. Ó tugadh FMS 

isteach go foirmiúil i gcóras scoile na hÉireann sa bhliain 2012, ghabh scoileanna don 

phróiseas ar bhealaí éagsúla ar mhaithe le gnéithe den teagasc, den fhoghlaim agus 

den fholláine a chur ar aghaidh.  

In Éirinn, tá FMS deartha mar phróiseas um athbhreithniú comhoibríoch inmheánach 

scoile atá dírithe ar fheabhsúchán scoile. Is é is aidhm do FMS a bheith ina phróiseas 

atá bunaithe ar fhaisnéis fhónta iontaofa ó raon foinsí agus dearcthaí éagsúla – lena n-

áirítear faisnéis faoi eispéiris leanaí agus daoine óga. Is é is aidhm dó freisin a bheith 

ina phróiseas cuimsitheach rannpháirtíoch ina bhfuil ról ag lucht bainistíochta na scoile, 

ag a baill foirne uile agus ag daoine óga. Mar sin, is próiseas é ina n-urramaítear cearta, 

áit a n-aithnítear ról na ngeallsealbhóirí sin agus a n-éascaítear go gníomhach a 

rannpháirtíocht sa phróiseas. D’fhoilsigh an Roinn an doiciméad dar teideal 

Féinmheastóireacht Scoile: Na Chéad Chéimeanna Eile, Meán Fómhair 2022 – 

Meitheamh 2026, lena n-áirítear Ciorclán 0056/2022, rud ina dtugtar comhairle maidir le 

conas is féidir le scoileanna FMS a fhorbairt agus a úsáid sna blianta amach romhainn 

ar bhealach a gcinntíonn gur féidir spriocanna scoile agus córais a bhaint amach i réimsí 

an chothromais, an ionchuimsithe, an teagaisc, na foghlama agus na folláine. 

An Creat Cáilíochta 

Chun tacú le scoileanna a chinntiú go bhfuil próisis láidre féinmheastóireachta i 

bhfeidhm acu, d’fhoilsigh an Roinn freisin creat cáilíochta d’iar-bhunscoileanna dar 

teideal Ag Breathnú ar an Scoil Againne (2022) agus creat comhlántach cáilíochta 

d’Ionaid Oideachais agus d’Ionaid Oiliúna Pobail dar teideal Ag Breathnú ar an Ionad 

Againne (2023). Soláthraítear sna creataí sin tacar critéar nó tuairisceoirí cáilíochta ar 

féidir le scoileanna é a úsáid chun bonn eolais a chur faoina gcuid breithiúnas ar 

cháilíocht a soláthair.   

Go bunúsach, soláthraítear sna creataí cáilíochta tacar caighdeán ar ina aghaidh is 

féidir le scoileanna breithniú a dhéanamh ar cé chomh maith agus atá ag éirí leo. I 

gcigireachtaí ar scoileanna in aonaid chúraim speisialta agus in ionaid choinneála 

leanaí, úsáidfidh cigirí na caighdeáin agus na ráitis chleachtais is cuí do riachtanais na 

ndaoine óga sna scoileanna chun bonn eolais a chur faoina gcuid breithiúnas.  

https://www.gov.ie/ga/foilsiuchan/doicimeid-treoracha-le-haghaidh-feinmheastoireacht-scoile-fms/?
https://www.gov.ie/ga/foilsiuchan/doicimeid-treoracha-le-haghaidh-feinmheastoireacht-scoile-fms/?
https://www.google.ie/url?sa=t&rct=j&q=&esrc=s&source=web&cd=&ved=2ahUKEwjF5r-nu8qJAxUpWUEAHWHfHVUQFnoECAoQAQ&url=https%3A%2F%2Fassets.gov.ie%2F25261%2F4da6d096d93a46a399d4af34cffce42c.pdf&usg=AOvVaw1WwHNjgnRhcjKlQgV1MZmB&opi=89978449
https://www.google.ie/url?sa=t&rct=j&q=&esrc=s&source=web&cd=&ved=2ahUKEwieh6TSu8qJAxUTXEEAHRtWDbMQFnoECBUQAQ&url=https%3A%2F%2Fassets.gov.ie%2F259984%2F1f1ee459-29a3-482a-a006-5870c18b5c95.pdf&usg=AOvVaw03yAOSOy_FNXQudCkanO8D&opi=89978449
https://www.google.ie/url?sa=t&rct=j&q=&esrc=s&source=web&cd=&ved=2ahUKEwieh6TSu8qJAxUTXEEAHRtWDbMQFnoECBUQAQ&url=https%3A%2F%2Fassets.gov.ie%2F259984%2F1f1ee459-29a3-482a-a006-5870c18b5c95.pdf&usg=AOvVaw03yAOSOy_FNXQudCkanO8D&opi=89978449

2 . 2 . 7  M E A S T Ó I R E A C H T  A  D H É A N A M H  A R  C H L E A C H T A S  G A I R M I Ú I L  

Cé gur léir gurb é atá i gceist le cigireachtaí a dhéanamh ar scoileanna in aonaid 

chúraim speisialta agus in ionaid choinneála leanaí ná meastóireacht a dhéanamh ar 

chleachtas gairmiúil múinteoirí agus ar cháilíocht na foghlama a bhreathnaítear sa 

seomra ranga, ní cigireacht inniúlachta gairmiúla é an próiseas cigireachta. Tá nósanna 

imeachta i bhfeidhm faoi alt 24 den Acht Oideachais, 1998, chun cabhrú le scoileanna 

déileáil le saincheisteanna a bhaineann le hinniúlacht ghairmiúil, agus tá na socruithe 

cigireachta atá mar chuid de nósanna imeachta alt 24 ar leithligh go hiomlán ón 

gcigireacht ar an aonad cúraim speisialta nó ar an ionad coinneála leanaí. Mar sin féin, i 

gcás go bhfuil ábhair imní thromchúiseacha ag cigire faoi cháilíocht na foghlama agus 

an teagaisc i gceacht aonair a breathnaíodh, comhroinnfear na hábhair imní sin leis an 

bpríomhoide agus leis an múinteoir mar chuid den aiseolas a thabharfar. I gcás go 

mbaineann ábhair imní le bainistíocht agus/nó ceannaireacht sa scoil, comhroinnfear iad 

leis an bpríomhoide agus le cathaoirleach an bhoird bainistíochta mar chuid den 

aiseolas a thabharfar.  

 

2 . 2 . 8  N Ó S A N N A  I M E A C H T A  U M  C H O S A I N T  L E A N A Í  A  C H O M H L Í O N A D H  

Mar chuid den fhormhaoirseacht a dhéanann an Roinn ar chur chun feidhme na 

Nósanna Imeachta um Chosaint Leanaí do Bhunscoileanna agus Iar-bhunscoileanna 

(athbhreithnithe 2023), déanann cigirí faireachán cosanta leanaí leibhéal a dó le linn 

cigireachtaí ar scoileanna in aonaid chúraim speisialta agus in ionaid choinneála leanaí. 

Tá na seiceálacha a dhéantar mar a leanas: 

1. Tá ainm an teagmhálaí ainmnithe agus an ráiteas slánchumhdaithe leanaí ar 
taispeáint go feiceálach gar do phríomhdhoras na scoile / sa limistéar fáiltithe.  

2. Tá ráiteas slánchumhdaithe leanaí na scoile faofa ag an mbord agus áirítear ann 
athbhreithniú bliantúil agus measúnú riosca. 

3. Tá sé dearbhaithe ag gach múinteoir ar tugadh cuairt orthu go bhfuil ráiteas 
slánchumhdaithe leanaí na scoile léite acu agus go bhfuil siad eolach ar a 
bhfreagrachtaí mar dhuine faoi shainordú. 

4. Tá ráiteas slánchumhdaithe leanaí na scoile ag teacht lena n-éilítear faoi na 
Nósanna Imeachta um Chosaint Leanaí do Bhunscoileanna agus Iar-
Bhunscoileanna 2023. 

5. Ar na taifid de na trí chruinniú bainistíochta is déanaí tá taifead de thuairisc 
mhaoirseachta um chosaint leanaí i gcomhréir le riachtanais na Nósanna Imeachta 
um Chosaint Leanaí do Bhunscoileanna agus Iar-Bhunscoileanna 2023.       

6. Tá sé cinntithe ag an mbord bainistíochta go bhfuil socruithe i bhfeidhm le heolas a 
chur ar fáil do phearsanra uile na scoile ar na Nósanna Imeachta um Chosaint 
Leanaí do Bhunscoileanna agus Iar-Bhunscoileanna 2023. 

7. Tá sé léirithe i ndoiciméid phleanála scoile go bhfuil soláthar iomlán á dhéanamh ag 
an scoil do ghnéithe ábhartha an churaclaim (OSPS, Bí Sábháilte, OCG).        

https://www.gov.ie/ga/foilsiuchan/nosanna-imeachta-um-chosaint-leanai-do-bhunscoileanna-agus-iar-bhunscoileanna-2017/?
https://www.gov.ie/ga/foilsiuchan/nosanna-imeachta-um-chosaint-leanai-do-bhunscoileanna-agus-iar-bhunscoileanna-2017/?

8. Tá na taifid maidir le cosaint leanaí a gcoinneáil in áit slán, daingean. 

3. Tar éis na cuairte cigireachta 

 

3.1 An tuairisc chigireachta 

Tugtar dréacht-tuairisc chigireachta i gcrích tar éis an chuairt chigireachta a chríochnú. 

Cuirtear i láthair sa tuairisc sin dréacht-phríomhchinntí agus dréacht-phríomh-mholtaí na 

meastóireachta. Próiseáiltear an tuairisc chigireachta trí ghnáthnósanna imeachta 

dearbhú cáilíochta na Cigireachta, agus eisítear chuig an scoil í le haghaidh dearbhú 

fíricí, agus eisítear arís eile í tráth níos déanaí le haghaidh freagra a fháil ón scoil, mar 

atá forordaithe sna Treoirlínte um Fhoilsiú Tuairiscí Cigireachta Scoile. 

3.2 An tuairisc a fhoilsiú 

Foilsítear an leagan deiridh den tuairisc agus an freagra ón scoil ar shuíomh Gréasáin 

na Roinne Oideachais (www.education.ie). Tá cur síos déanta i ndoiciméad ar leith ar 

na socruithe mionsonraithe le haghaidh foilsiú tuairiscí cigireachta, mar atá Treoirlínte 

um Fhoilsiú Tuairiscí Cigireachta Scoile. 

3.3. Gníomhú ar mholtaí na cigireachta  

Mar chuid dá chlár oibre um fheabhsúchán scoile, ba cheart don bhord bainistíochta 

cinntí agus moltaí na tuairisce meastóireachta a phlé agus, in éineacht le príomhoide na 

scoile, ba cheart dó pleanáil do chur chun feidhme na ngníomhartha is gá chun aghaidh 

a thabhairt ar aon mholtaí a rinne an cigire le linn na gcruinnithe aiseolais agus 

formhaoirseacht a dhéanamh ar chur chun feidhme na ngníomhartha sin. Ba cheart don 

scoil torthaí na cigireachta, agus aon chineálacha eile fianaise atá bailithe aici, a úsáid 

chun bonn eolais a chur faoina próisis féinmheastóireachta scoile agus faoina pleanáil 

d’fheabhsúchán agus d’fhorbairt.  

Cé gur ar an mbord agus ar an bpríomhoide (nó ar Phríomhfheidhmeannach an Bhoird 

Oideachais agus Oiliúna, i gcás scoil Boird Oideachais agus Oiliúna) atá an 

phríomhfhreagracht as formhaoirseacht a dhéanamh ar chur chun feidhme na moltaí 

agus na bhfeabhsuithe i dtuairisc chigireachta, tá freagracht ar phátrún nó iontaobhaithe 

na scoile freisin a chinntiú go ndéantar gníomh leantach éifeachtach ina leith. I 

gcásanna áirithe, is féidir go mbeidh scoileanna ag iarraidh leas a bhaint as an gcúnamh 

atá ar fáil ó na seirbhísí tacaíochta scoile agus ó fhoinsí eile comhairle le linn dóibh 

feabhsuithe a phleanáil agus a chur chun feidhme. 

https://www.gov.ie/pdf/?file=https://assets.gov.ie/25264/65dd1819c3e94de6b02a40ea82b75fae.pdf#page=null
http://www.education.ie/
https://www.gov.ie/pdf/?file=https://assets.gov.ie/25264/65dd1819c3e94de6b02a40ea82b75fae.pdf#page=null
https://www.gov.ie/pdf/?file=https://assets.gov.ie/25264/65dd1819c3e94de6b02a40ea82b75fae.pdf#page=null

Déanfaidh an Chigireacht agus rannóga eile den Roinn Oideachais faireachán ar chur 

chun feidhme na moltaí i scoileanna roghnaithe agus sa chóras i gcoitinne. Is féidir, le 

linn na cigireachta bliantúla ar an scoil, go ndéanfaidh an Chigireacht meastóireacht ar 

an méid dul chun cinn atá déanta ar chur chun feidhme na moltaí atá i dtuairisc 

chigireachta. 

3.4 Athbhreithniú ar chigireachtaí 

Féadfaidh múinteoir nó bord bainistíochta a ndéanann cigireacht difear dó nó dí 

athbhreithniú ar an gcigireacht a iarraidh trí úsáid a bhaint as na nósanna imeachta atá 

leagtha amach sna Nósanna Imeachta maidir le hAthbhreithniú a Dhéanamh ar 

Chigireachtaí ar Scoileanna agus ar Mhúinteoirí faoi Alt 13(9) den Acht Oideachais, 

1998 (2015).  

 

 

 

 

 

 

 

 

 

 

 

 

 

 

https://www.gov.ie/ga/foilsiuchan/b169ad-none/?
https://www.gov.ie/ga/foilsiuchan/b169ad-none/?
https://www.gov.ie/ga/foilsiuchan/b169ad-none/?

4. Creat meastóireachta 

Dírítear go príomha sa mheastóireacht ar na nithe seo a leanas a chinneadh:  

 a mhéid a bhíonn riachtanais na ndaoine óga a fhreastalaíonn ar an scoil á 

sainaithint agus á gcomhlíonadh ag an scoil  

 cáilíocht cheannaireacht agus bhainistíocht na scoile 

Agus breithniú á dhéanamh ar a mhéid a bhíonn riachtanais na ndaoine óga á 

gcomhlíonadh ag an scoil, scrúdóidh cigirí na próisis atá i bhfeidhm ag an suíomh chun 

riachtanais daoine óga a shainaithint, lena n-áirítear na riachtanais foghlama, 

phearsanta, shóisialta agus mhothúchánacha atá acu. Déanfaidh siad breithniú freisin ar 

a mhéid a bhíonn na cineálacha cur chuige teagaisc agus na heispéiris foghlama 

oiriúnach dá gcuid riachtanas.  

Tugann na cigirí aird freisin ar an atmaisféar sa seomra ranga agus ar an dóigh a 

mbainistítear agus a n-eagraítear scoláirí le linn gníomhaíochtaí foghlama. Déanann an 

cigire meastóireacht ar a mhéid a chuirtear eolas, scileanna agus dearcthaí na scoláirí 

ar aghaidh agus ar a mhéid a thugtar ról cuí dóibh ina gcuid foghlama. Scrúdaítear 

freisin cleachtais mheasúnaithe agus an dul chun cinn atá déanta ag scoláirí. 

D’fhéadfadh an cigire idirghníomhiú le scoláirí agus samplaí dá gcuid oibre a 

athbhreithniú .  

Déanann na cigirí breithniú ar an leibhéal ginearálta tacaíochta agus treorach atá ar fáil 

do na scoláirí. Déanann siad breithniú ar cháilíocht na nasc idir na scoileanna atá 

ceangailte leis an aonad cúraim speisialta nó leis na hionaid choinneála leanaí agus na 

scoileanna sin a n-aistríonn scoláirí chucu. Déanann siad breithniú freisin ar an soláthar 

a bhíonn á dhéanamh ag an scoil d’fhorbairt scileanna saoil na scoláirí agus do na 

struchtúir chúraim laistigh den scoil.  

Agus breithniú á dhéanamh ar cháilíocht na ceannaireachta agus na bainistíochta, 

scrúdaíonn na cigirí comhdhéanamh, ról agus oibriú an bhoird bainistíochta, a 

rannpháirtíocht i bhforbairt beartas agus nósanna imeachta chun oibriú na scoile a 

threorú, cáilíocht na nasc atá bunaithe aige leis an ionad cónaithe agus leis na 

gníomhaireachtaí a thacaíonn leis na scoláirí, agus na hacmhainní agus na saoráidí 

fisiciúla atá ar fáil sa scoil chun tacú leis an bhfoghlaim agus leis an teagasc. 

Déantar measúnú ar cháilíocht na bainistíochta ionscoile. Féachann na cigirí ar 

struchtúir chumarsáide sa scoil agus ar an leibhéal comhair agus comhoibrithe i measc 

phobal na scoile. Scrúdaítear freisin an caidreamh idir an scoil agus an suíomh 

cónaithe.  



Treoir maidir le Cigireachtaí in Aonaid Chúraim Speisialta agus in Ionaid Choinneála 

Leanaí 

 

—— 

15 

 

 

Tugtar aghaidh ar cháilíocht na pleanála ag leibhéal na scoile uile agus ag leibhéal an 

tseomra ranga, ar na láidreachtaí atá ag an scoil agus ar na dúshláin atá roimpi, agus ar 

an gclár oibre um fhorbairt agus feabhsúchán scoile.  

Scrúdaítear nósanna imeachta na scoile le haghaidh faireachán a dhéanamh ar 

thinreamh, aistrithe, coinneáil agus dul chun cinn scoláirí. 

Ar aon dul le forbairt na féinmheastóireachta scoile, déanfaidh na cigirí measúnú, le 

himeacht ama, ar a éifeachtaí atá próisis féinmheastóireachta na scoile agus ar cé 

chomh maith agus a úsáidtear iad chun rannpháirtíocht agus torthaí a fheabhsú do 

scoláirí, don teagasc, don cheannaireacht agus don bhainistíocht. 

Bunaithe ar fhorbairt na scoile le blianta beaga anuas agus ar an dóigh ar sainaithníodh 

pleananna feabhsúcháin agus an dóigh ar cuireadh chun feidhme iad, déanfar breithniú 

freisin sna cigireachtaí ar an gcumas atá ag an scoil na moltaí a d’eascair as an 

gcigireacht a chur chun feidhme laistigh de chreat ama cuí. 

4.1 An contanam cáilíochta 

Le linn dóibh anailís agus tuairisciú a dhéanamh ar a gcuid torthaí i leith na dtrí réimse 

fiosrúcháin, úsáideann cigirí contanam cáilíochta lena ngabhann na leibhéil seo a 

leanas:  

 Ar fheabhas 

 An-mhaith 

 Go maith 

 Teastaíonn feabhas chun caighdeán maith a bhaint amach 

 Teastaíonn feabhas suntasach chun caighdeán maith a bhaint amach 

Is tugtha thíos atá samplaí den teanga a úsáidtear i dtuairiscí chun cur síos a dhéanamh 

ar cháilíocht an chleachtais laistigh de scoil, a mhéid a bhaineann leis an gcontanam 

cáilíochta. 

Leibhéal Cur síos Samplaí de na téarmaí tuairisciúla 

Ar 
fheabhas 

Is é atá i gceist le soláthar atá ar 
fheabhas ná soláthar atá 

eiseamláireach chun freastal a 
dhéanamh ar riachtanais na 
bhfoghlaimeoirí. Is eiseamláir de 
chaighdeáin rí-ard é do scoileanna 
agus do shuíomhanna eile. 

Ar fheabhas; eiseamláireach; 
sármhaith; ar sárchaighdeán; 
láidreachtaí an-suntasach ag baint 
leis 

An-mhaith Is é atá i gceist le soláthar an-
mhaith ná soláthar atá an-
éifeachtach agus ar chaighdeán an-
ard chun freastal a dhéanamh ar 
riachtanais na bhfoghlaimeoirí. 
D'fhéadfaí tógáil ar na láidreachtaí 
atá ann cheana féin chun caighdeán 
den scoth a bhaint amach.  

An-mhaith; ar chaighdeán an-ard; 
cleachtas an-éifeachtach; le 
hardmholadh; an-rathúil 

Go maith Is é atá i gceist le soláthar atá go  
maith ná soláthar atá éifeachtach 
chun freastal a dhéanamh ar 
riachtanais na bhfoghlaimeoirí. Is gá 
tógáil ar na láidreachtaí atá ann 
cheana féin chun aghaidh a 
thabhairt ar na gnéithe atá le forbairt 
agus caighdeán an-mhaith a bhaint 
amach.  

Go maith; ar cháilíocht mhaith; 
cleachtas éifeachtach; fónta; inmholta; 
caighdeán maith; níos mó láidreachtaí 
ná laigí; soláthar cuí cé go bhfuil 
roinnt féidearthachtaí chun feabhais 
ann 

Teastaíonn 
feabhas 
chun 
caighdeán 
maith a 
bhaint 
amach 

Níl an soláthar a éilíonn feabhas 
chun dea-chaighdeán a bhaint 
amach sách éifeachtach chun 
freastal a dhéanamh ar riachtanais 
na bhfoghlaimeoirí. Is gá aghaidh a 
thabhairt ar easnaimh áirithe gan 
mhoill chun a chinntiú go bhfuil an 
soláthar ar chaighdeán maith nó 
níos fearr. 

Measartha; níos lú ná éifeachtach; 
níos lú ná sásúil; is léir go bhfuil laigí 
follasacha ag dul i bhfeidhm ar an 
bhfoghlaim; deacrachtaí ann; níos mó 
laigí ná láidreachtaí; ní mór réimsí 
sonraithe a fheabhsú; gníomhaíocht 
chun feabhais de dhíth  
 

Teastaíonn 
feabhas 
suntasach 
chun 
caighdeán 
maith a 
bhaint 
amach 

Níl an soláthar a éilíonn feabhas 
suntasach chun caighdeán maith 
a bhaint amach ag freastal ar 
riachtanais na bhfoghlaimeoirí. Tá 
gá láithreach le gníomhaíocht 
shuntasach chun aghaidh a 
thabhairt ar na réimsí imní.  

Lag; neamhéifeachtach; easnamhach; 
do-ghlactha; deacrachtaí suntasacha 
ann; easnaimh thromchúiseacha sna 
réimsí a ndearnadh meastóireacht 
orthu; gá le hathrú, forbairt agus 
feabhsú suntasach chun a bheith 
éifeachtach 

5. An treoir seo a fhoilsiú agus a 
athbhreithniú 

Ullmhaíodh an Treoir seo tar éis dul i gcomhairle leis na comhpháirtithe oideachais, mar 

a cheanglaítear faoi alt 13(8) den Acht Oideachais, 1998. 

Tá rún daingean ag an gCigireacht feabhas a chur ar na bealaí ina gcuireann sí a hobair 

mheastóireachta agus chomhairleach i gcrích i scoileanna, agus déanfar athbhreithniú 

tréimhsiúil ar a bhfuil sa treoir seo.  

Coimeádann an Chigireacht an ceart chun coigeartuithe teicniúla riachtanacha nó 

nuashonruithe a dhéanamh ar an Treoir ó am go chéile. Beidh an leagan is cothroime le 

dáta den Treoir ar fáil ag www.gov.ie/ROCigireacht. 

 

 

 

https://www.gov.ie/ga/feachtais/cigireacht/?referrer=https%3A%2F%2Fwww.gov.ie%2FDEInspectorate%2F

